
రాధామాధవసంవాదము











		
దుడుకులు సేయసాగితివి దొంగిలఁజొచ్చితి వేమి తెల్పినన్

వడిగఁ బరాకు చేసికొని వాకిటి కేగెదు పిల్వఁబిల్వఁగన్.



	 27







	ఉ.	
బుద్దులు దెల్పఁబోవుగతిఁ బూనుక కన్నులు పుల్ముకొంచునే

ప్రొద్దున లేచి యిండ్లఁబడి పోయెద వమ్మకచెల్ల పిన్నవుం

బెద్దవుఁ గావు బువ్వ దీనిపించెదఁ జక్కనిసామి రార నా

ముద్దులకృష్ణ రార యని మ్రొక్కుచుఁ జీరును రాధ మాధవున్.

	ఉ.	
అల్లుఁడ దొండపండు వలెనా యని వాతెర యాన నిచ్చు నీ

కొల్లవె పుట్టచెండు నివిగో యని చన్గవఁ బట్ట నిచ్చు రా

గిల్లి మయూరపింఛ మడిగేవని పెన్నెరు లంట నిచ్చుఁ బో

కల్లరి యంచుఁ గృష్ణుఁడు నగ న్నగి రాధ యదేమిరా యనున్.

	సీ.	
తీరుగాఁ కస్తూరితిలకంబు దిద్దుచో, గమకించి నెమ్మోముఁ గదియఁ జేర్చు

హొయలుగా గంధంబు మెయినిండఁ బూయుఁచో, బరికించి యిక్కువల్ గరగనంటు

మెలపుగా సిగను బూవులదండ చుట్టుచో, బులకించి కుచము వీఁపున ఘటించు

హరువుగాఁ గైసేసి యుద్దంబుఁ జూపుచో, దిలకించి తనమోముఁ దెలియఁజూపుఁ



	 







	గీ.	
జెలఁగి మాటాడబోవుచోఁ జెక్కు గీటు, బిలిచి వీడెం బొసంగుచోఁ బెదవిఁగ్రోలు

గదిమి పైఁబడఁ దిగుచుచోఁ గౌఁగిలించు, దమి మనంబున నాఁటి రాధావధూటి.

	క.	
కడిమాడ సేయు భోజన, మిడుఁ బిడికిట నిముడు వలువ లిచ్చును బెడఁగౌ

తొడవులు దొడుగును బడిబడి, గడెగడె కొకవింతెసొగసు గావించు హరిన్.

	సీ.	
ఎవతెతో సయ్యాట మింటిలోన నటంచు, భయపడ వదలించు బైటనుండి

చంటిఱైక సడల్చి జారుపైఁట ఘటించి, యేది బాగని వేఁడు నెదుట నిల్చి

వాకిట మగవారు రాకుండ నిలుమంచు, జలువకోక ధరించుఁ దలుపుమూల

దాఁగనేరవు పల్కుదారి గాదని దూరు, వలదని మురిపాన వద్దఁ జేరు



	 







	గీ.	
నాఁడునాఁటికి గోపాలుఁ డీడు మీఱి, తొలుత నూనూఁగుమీసాలతోఁ జెలంగఁ

బదరి మునువలెఁ బైబక్కఁ బడఁగ నళికి, బెళకు వగఁగుల్కు మరునికి బెదరి రాధ.

	క.	
ఆరాధమనోజవ్యధ, నీరీతుల నిరుగుపొరుగు లెఱుఁగక యుండన్

గారాబు సేయఁ గృష్ణుఁడు, చేరక తా నది పరాకు చేయుచునుండెన్.

	సీ.	
తొలుదొలఁ బసిగాపుఁ గులుక గుబ్బెత యొంటి, పాటైనమోము తప్పకయె చూచుఁ

జూపు వెంబడిఁ దన్నుఁ జూచి సిగ్గున నిల్వ, దల యూఁచి కోరికల్ దెలియ నవ్వు

నవ్వు వెంబడిఁ బిన్ననాటిమచ్చిక లెంచి, నను నయో దయ జూడ వనుచుఁ బలుక

బలుకు వెంబడి గేలఁ బైఁటకొం గెడలించి, నునుజన్ను లాన ఱొమ్మునకుఁ జేర్చు

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 ఫిబ్రవరి 2022న 18:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

